
АННОТАЦИЯ

ANNOTATION
The article examines the legal foundations of agricultural modernization, ensuring the rule of law and 

strengthening the rule of law in the implementation of market mechanisms in agriculture, methods of 
effective prosecutorial control over the precise and uniform implementation of agricultural legislation, 
forms of control, types of control documents, agricultural legislation. issues of improving, strengthening 
legal mechanisms in agriculture.

Мамлакатимизда барча жабҳаларда олиб борилаётган кенг кўламли ислоҳотлар давлат ва 
жамиятнинг ҳар томонлама, жадал ривожланиши учун шарт-шароитлар яратишда, инсон ҳаётини 
янада яхшилаш ва муносиб турмуш даражасини таъминлашга хизмат қилмоқда. Айниқса, қишлоқ 
хўжалигини ривожлантириш республикамиз аҳолисининг 50 фоизидан ортиқ қисми яшаётган 
қишлоқларнинг фаровонлик даражасини юксалтиришда муҳим омил бўлмоқда.

Дарҳақиқат, кейинги йилларда мамлакатимиз қишлоқ хўжалигини ислоҳ қилиш, хусусан, 
соҳада давлат бошқаруви тизимини такомиллаштириш, бозор муносабатларини кенг жорий 
қилиш, қишлоқ хўжалиги маҳсулотларини етиштирувчи, қайта ишловчи ва сотувчи субъектлар 
ўртасидаги муносабатларнинг ҳуқуқий асосини мустаҳкамлаш, соҳага инвестицияларни жалб 
қилиш, ресурстежамкор технологияларни жорий этиш ҳамда қишлоқ ҳўжалиги маҳсулотлари 
ишлаб чиқарувчиларини замонавий техникалар билан таъминлаш борасида муайян ишлар амалга 
оширилмоқда [1].

Ўзбекистон Республикаси Президентининг 2017 йил 7 февралдаги “Ўзбекистон Республикасини 
янада ривожлантириш бўйича Ҳаракатлар стратегияси тўғрисида»ги ПФ-4947-сонли Фармони 
билан тасдиқланган 2017 –2021 йилларда Ўзбекистон Республикасини ривожлантиришнинг бешта 
устувор йўналиши бўйича Ҳаракатлар стратегиясида “Қишлоқ хўжалигини модернизация қилиш 
ва жадал ривожлантириш”ни “Иқтисодиётни ривожлантириш ва либераллаштиришнинг устувор 
йўналишлари”дан бири сифатида белгиланиши бежизга эмас, албатта.

Таъкидлаш лозимки, Ўзбекистон Республикаси Президенти Шавкат Мирзиёев 2020 йил 
24 январдаги Олий Мажлисга Мурожаатномасида  2020 йил ва кейинги йилларда иқтисодиёт 
соҳасида амалга ошириш зарур бўлган дастурий ва мақсадли вазифалар сифатида “иқтисодиётимиз 
ривожини, аҳоли бандлиги ва даромадлари ўсишини таъминлайдиган энг муҳим соҳалардан 
бири бўлган қишлоқ хўжалигини стратегик ёндашувлар асосида тараққий эттириш зарур,” дея 
таъкидлаб ўтган эди [2].

Албатта, Ўзбекистон Республикаси қишлоқ хўжалигини ривожлантиришнинг 2020-2030 
йилларга мўлжалланган стратегиясида белгиланган вазифаларни амалга ошириш, соҳада амалга 
оширилаётган ислоҳотлар самарадорлигини ва барча йўналишларда  кенг қамровли дастурий 
тадбирлар изчил рўёбга чиқариш ҳамда бозор механизмларини кенг жорий этишда қонун 
устуворлигини таъминлаш ва қонунийликни мустаҳкамлаш каби асосий вазифаларни амалга 
оширмасдан туриб эришиб бўлмайди. Бу эса ўз навбатида, Ўзбекистон Республикаси Бош 
прокурори ва унга бўйсунувчи прокурорлар томонидан Ўзбекистон Республикаси ҳудудида 
қишлоқ хўжалиги соҳасидаги қонунларнинг аниқ ва бир хилда бажарилиши устидан самарали 
назоратни амалга ошириш орқали эришилади.

Ўзбекистон Республикасининг 2001 йил 29 августдаги “Прокуратура тўғрисида”ги (янги 
таҳрири) Қонунининг 4-моддасида белгиланган прокуратура органлари фаолиятининг 9 та асосий 

йўналишларидан биринчиси – бу вазирликлар, давлат қўмиталари, идоралар, фуқароларнинг 
ўзини ўзи бошқариш органлари, жамоат бирлашмалари, корхоналар, муассасалар, ташкилотлар, 
ҳокимлар ва бошқа мансабдор шахслар томонидан қонунларнинг ижро этилиши устидан назорат 
қилиш ҳисобланади.

Қишлоқ хўжалиги соҳасида прокурор назорати ўрни ҳақида сўз борар экан, аввало, ушбу 
тушунчанинг мазмун-моҳиятини англаб олишимиз лозим. Назорат тушунчасининг таърифига 
тўхталар эканмиз, таъкидлаш жоизки, адабиётларда унинг бир қатор таърифлари келтириб ўтилган. 
Жумладан, «назорат – (арабча – бошқариш, идора қилиш; вазирлик; бошқарма) бирор ишнинг, 
нарсанинг аҳволи, бориши, кишининг юриш-туриши ва шу кабилар устидан доимо кузатиш, 
текшириш», деган маънони англатади [3].

Бошқа манбаларга кўра, «назорат – қонунлар, белгиланган қоидалар, нормалар ва стандартларга 
риоя этилишини текшириш ва назорат қилиш бўйича махсус ваколатли органларнинг фаолияти» 
[4] сифатида ифодаланган. Албатта, бу ўринда назорат – давлат органларининг қонунийликни 
таъминлаш борасидаги фаолияти шаклидир.

Юқоридаги таърифлардан кўриниб турибдики, “назорат” тушунчасида биринчидан, давлат 
органларининг фаолияти шакли; иккинчидан, унда субъектлар томонидан қонунларнинг ижро 
этилиши; учинчидан, суъбектларнинг фаолият йўналишлари аниқлаштирилади.

Таъкидлаш лозимки, назоратни шартли равишда субъектлар ва объектлар доираси, фаолият 
йўналишлари, амалга ошириш шаклларига қараб қуйидаги турларга ажратиш мумкин.

Биринчидан, давлат органларининг, хўжалик бошқаруви органларининг ҳамда улар мансабдор 
шахсларининг Ўзбекистон Республикаси Конституцияси ва қонунларини, Ўзбекистон Республикаси 
Олий Мажлиси палаталарининг ва улар органларининг қарорларини, давлат дастурларини ижро 
этиш, шунингдек ўз зиммаларига юклатилган вазифалар ҳамда функцияларни амалга ошириш 
бўйича фаолияти юзасидан парламент назорати.

Иккинчидан, давлат ва хўжалик бошқаруви органлари иши ва уларнинг фаолияти устидан 
қонунда белгиланган тартибда ижро ҳокимияти назорати яъни, ҳукумат назорати. 

Учинчидан, давлат органлари ва муассасалари фаолияти устидан жамоатчилик назорати.
Тўртинчидан, Ўзбекистон Республикаси ҳудудида қонунларнинг аниқ ва бир хилда бажарилиши 

устидан прокурор назорати.
Бешинчидан, Ўзбекистон Республикаси Олий судининг қуйи судларнинг судлов фаолияти 

устидан назорати яъни, суд назорати.
Олтинчидан, айрим тоифадаги шахслар устидан маъмурий назорат, масалан, жазони ижро этиш 

муассасаларидан озод қилинган шахслар устидан маъмурий назорат.
Еттинчидан, атроф муҳитни муҳофаза қилиш ва табиий ресурслардан оқилона фойдаланиш 

соҳасидаги қонун ҳужжатлари талаблари бузилишининг олдини олиш, уни аниқлаш ва унга чек 
қўйишга, табиатни муҳофаза қилиш фаолияти самарадорлигини оширишга қаратилган давлат ва 
жамоатчилик чора-тадбирлари тизими яъни, экологик назорат.

Саккизинчидан, давлат ва хўжалик бошқаруви органлари томонидан уларга идоравий мансуб 
ташкилотларда улар фаолияти устидан идоравийназорат.

Тўққизинчидан, хўжалик юритувчи субъектлар томонидан ишлаб чиқариш назорати.
Ўнинчидан, ваколатли органларнинг солиқ тўловчилар ва солиқ инспекторлари томонидан 

солиқ тўғрисидаги қонун ҳужжатларига риоя этилиши устидан назорат қилишга доир фаолияти 
яъни, солиқ назорати.

Ўн биринчидан, божхона чегараси орқали олиб ўтилаётган ва (ёки) декларацияланиши лозим 
бўлган товарларга ва транспорт воситаларига нисбатан;тақдим этилиши божхона декларациясига, 
товарлар тўғрисидаги ҳужжатларга ва маълумотларга нисбатан; юридик ва жисмоний шахсларнинг 
товарларни божхона чегараси орқали олиб ўтиш, божхона иши соҳасида хизматлар кўрсатиш 
билан боғлиқ, шунингдек, айрим божхона режимлари доирасида амалга ошириладиган фаолиятига 
нисбатан ўтказиладиган назорат яъни божхона назорати ва бошқалар.

Демак, назорат турларидейилганда, маълум бир тартибга солишга қаратилган фаолиятнинг у 
ёки бу таснифий белгиларига асосланиб уларни турли гуруҳларга ажратиш тушунилади. Юқорида 
кўрсатиб ўтилган назорат турлари ичида, прокурор назорати алоҳида аҳамиятга эгаки, у ўзининг 
назорат предмети, мақсади, вазифалари, ижтимоий муносабатлар доираси, амалга ошириш 
шакллари, назорат ҳужжатлари турлари, таъсир кўрсатиш доираси ва ҳуқуқий оқибатига кўра 
фарқланади.

Ўзбекистон Республикасининг Конституцияси 118-моддасига мувофиқ, Ўзбекистон 
Республикаси ҳудудида қонунларнинг аниқ ва бир хилда бажарилиши устидан назоратни 
Ўзбекистон Республикасининг Бош прокурори ва унга бўйсунувчи прокурорлар амалга оширади. 
Ўзбекистон Республикасининг “Прокуратура тўғрисида”ги (янги таҳрири) Қонуни 20-моддасига 
кўра, қонунлар ижроси устидан назорат яъни вазирликлар, давлат қўмиталари, идоралар, 
фуқароларнинг ўзини ўзи бошқариш органлари, жамоат бирлашмалари, корхоналар, муассасалар, 
ташкилотлар ҳамда вазирликлар, давлат қўмиталари ва идораларининг ҳарбий қисмлари, ҳарбий 
тузилмалари, ҳокимлар ва бошқа мансабдор шахслар томонидан қонунларнинг ижро этилиши, 
шунингдек улар томонидан қабул қилинаётган ҳужжатларнинг Ўзбекистон Республикасининг 
Конституцияси ва қонунларига мувофиқлиги назорат предмети ҳисобланади.

Профессор М.Ҳ.Рустамбоев эса, “Прокурор назорати деганда, давлат номидан махсус ваколатга 
эга бўлган мансабдор шахслар – прокурорлар томонидан қонун бузилиши ҳолларини ўз вақтида 
аниқлаш ва бартараф қилиш, айбдор шахсларни қонун билан белгиланган тартибда жавобгарликка 
тортиш билан қонунларнинг аниқ ва бир хилда бажралишини таъминлашга қаратилган фаолият 
тушунилиши лозим”, деб ҳисоблайди [5, Б. 447].

И.А.Иманов прокурор назоратига “қонун ҳужжатларининг аниқ ва бир хилда ижро этилиши, 
фуқароларнинг ҳуқуқ ва қонуний манфаатларига риоя этилиши, жиноят иш юритувининг 
қонунийлиги устидан амалга ошириладиган назорат” сифатидатаърифлайди [6, Б.13].

Баъзи манбаларда, “прокуратура назоратининг моҳияти: а) бу прокуратура мутлақ ваколатига 
кирадиган, давлат фаолиятининг мустақил, ўзига хос туридир; б) давлат номидан амалга оширилади; 
в) давлат ҳудудида амалдаги қонунларнинг тўғри бажарилиши ва ижросини текширишдан 
иборат; г) ҳуқуқбузарликларни аниқлаш, олдини олиш ва уларга барҳам беришқаратилган, 
бузилган қонунийликни тиклаш, айбдорларни қонун билан белгиланган жавобгарликка тортишга 
қаратилган,” деб эътироф этилади [7].

Айрим МДҲ давлатлари қонунчилигида, жумладан, Россия Федерациясининг “Прокуратура 
тўғрисида”ги федерал Қонунининг 3-бўлими “Прокурор назорати”га бағишланган бўлиб, унинг 
21-моддаси 2-бандига кўра “Қонунлар ижросини назорат қилишда прокуратура бошқа давлат 
органларининг ўрнини босмайди. Қонунларнинг ижро этилишини текшириш, прокурор томонидан 
чоралар кўришни талаб этувчи қонунларни бузиш ҳолатлари тўғрисида прокуратура томонидан 
олинган маълумотлар асосида, агар бу маълумотлар кўрсатилган текширувни ўтказмасдан туриб 
тасдиқланиши ёки рад этилиши мумкин бўлмаса амалга оширилади” [8].

Демак, Ўзбекистон қишлоқ хўжалигини ривожлантириш соҳасида қонун устуворлигини 
таъминлашда прокуратура органлари муҳим ўрин тутади, прокурор назорати эса бу фаолиятда 
устувор вазифалардан бири ҳисобланади. Қишлоқ хўжалиги қонун ҳужжатлари ижроси устидан 
прокуратура назоратининг самарадорлиги эса кўп жиҳатдан прокуратураходимларининг соҳага 
оид ҳуқуқий муносабатларни тартибга солиш асосларини, ушбу соҳадаги қонун ҳужжатлари 
ижроси устидан прокурор назорати предмети ва соҳасининг ўзига хос хусусиятларини, қонун 
бузилиш ҳолатлари ва уларни аниқлаш усулларини билишига, шунингдек, прокурор назорати 
чораларидан самарали фойдалана олишига боғлиқ.

Таъкидлаш лозимки, аграр соҳада амалга оширилаётган ислоҳотлар тобора чуқурлашиб, уларни 
ҳуқуқий жиҳатдан таъминлаш алоҳида аҳамият касб этиб бормоқда. Шундай экан, мамлакатимиз 
иқтисодиётида ва ижтимоий ҳаётида аграр соҳанинг тутган ўрни беқиёс эканлигини инобатга 
олган ҳолда юртимизда истиқлолнинг илк йиллариданоқ ушбу соҳани ислоҳ этишга алоҳида 
эътибор қаратила бошланди. Бу ҳақда адабиётларда таъкидланганидек, “мустақиллигимизнинг 
дастлабки йиллариданоқ қишлоқ хўжалигига алоҳида эътибор қаратилиб, аграр соҳада бозор 
муносабатларини ривожлантиришни биринчи галдаги вазифа этиб белгиланди, соҳани тубдан ислоҳ 
қилиш, қишлоқ хўжалигини ривожлантириш, аграр соҳадаги қонунчиликни такомиллаштириш 
масаласига алоҳида эътибор қаратилмоқда” [9, Б.3].

Албатта, сўнгги йилларда республикамизда қишлоқ хўжалигини ислоҳ қилиш бўйича тизимли 
ишларни қонун ҳужжатлари билан мустаҳкамлаш ва ҳуқуқий механизмларни такомиллаштириш 
борасида муайян ишлар амалга оширилмоқда. Жумладан, Ўзбекистон Республикаси 
Президентининг2019 йил 17 апрелдаги “Қишлоқ хўжалиги соҳасида давлат бошқаруви тизимини 
такомиллаштириш чора-тадбирлари тўғрисида”ги ПФ-5708-сон, 2019 йил 17 июндаги “Қишлоқ 
хўжалигида ер ва сув ресурсларидан самарали фойдаланиш чора-тадбирлари тўғрисида”ги ПФ-5742-
сон, 2019 йил 23 октябрдаги “Ўзбекистон республикаси қишлоқ хўжалигини ривожлантиришнинг 

2020 – 2030 йилларга мўлжалланган стратегиясини тасдиқлаш тўғрисида”ги ПФ-5853-сон 
фармонлари, 2020 йил 18 мартдаги “Аграр ва озиқ-овқат соҳаларини бошқариш тизимини янада 
такомиллаштириш чора-тадбирлари тўғрисида”ги ПҚ-4643-сон, 2020 йил 11 майдаги “Республика 
ҳудудларини қишлоқ хўжалиги маҳсулотлари етиштиришга ихтисослаштириш бўйича қўшимча 
чора-тадбирлар тўғрисида”ги, ПҚ-4709-сон, 2020 йил 30 июндаги “Аҳоли томорқаларидан 
фойдаланиш самарадорлигини оширишнинг қўшимча чора-тадбирлари тўғрисида”ги ПҚ-4767-
сон қарорлари қабул қилинганлиги қишлоқ хўжалигида ҳуқуқий механизмларини мустаҳкамлаш 
ва қонунийликни таъминлашга хизмат қилмоқда.

Таъкидлаш лозимки, Ўзбекистон Республикаси Президентининг “Аграр ва озиқ-овқат 
соҳаларини бошқариш тизимини янада такомиллаштириш чора-тадбирлари тўғрисида”ги ПҚ-
4643-сон қарори билан Ўзбекистон Республикаси қишлоқ хўжалигини ривожлантиришнинг 2020-
2030 йилларга мўлжалланган стратегиясида белгиланган ислоҳотларни самарали амалга ошириш, 
ер ва сув ресурсларидан оқилона фойдаланилишини таъминлаш, соҳага бозор механизмларини кенг 
жорий этиш мақсадидаЎзбекистон Республикаси Вазирлар Маҳкамаси ижро этувчи тузилмасида 
Бош вазирнинг аграр ва озиқ-овқат соҳаларини ривожлантириш масалалари бўйича ўринбосари 
лавозимининг жорий этилди, Ўзбекистон Республикаси Бош прокуратураси тузилмасида 
қишлоқ хўжалиги ва озиқ-овқат хавфсизлиги соҳасида қонун ҳужжатлари талабларига риоя 
этилиши ва уларнинг ижроси устидан назоратни амалга оширишга масъул бўлган Ўзбекистон 
Республикаси Бош прокурорининг ўринбосари ва Қорақалпоғистон Республикаси ва вилоятлар 
прокурорларининг ўринбосарлари, Ўзбекистон Республикаси транспорт прокурорининг катта 
ёрдамчиси лавозимлари киритди.

Шунингдек, Ўзбекистон Республикаси Бош прокуратурасининг Қишлоқ хўжалиги соҳасида 
қонунчилик ижроси устидан назорат бошқармаси Аграр ва озиқ-овқат соҳаларини ривожлантиришга 
оид қонунчилик ижроси устидан назорат бошқармаси деб қайта номланди ҳамда Қорақалпоғистон 
Республикаси ва вилоятлар прокуратураларининг қишлоқ хўжалиги соҳасида қонунчилик ижроси 
устидан назорат бўлимлари аграр ва озиқ-овқат соҳаларини ривожлантиришга оид қонунчилик 
ижроси устидан назорат бўлимлари деб қайта номланиб, уларга қўшимча 145 та штат бирликлари 
ажратилди.

Шу билан биргаликда қишоқ хўжалиги соҳасидаги қонунчиликни такомиллаштириш, айниқса, 
қонуности норматив-ҳуқуқий ҳужжатларда тартибга солинган кўп ижтимоий муносабатларни 
қонунлар даражасида тартибга солишга ўтказиш ҳам ушбу соҳада прокурор назорати 
самарадорлигини оширади. Фикримизча, хорижий тажрибадан келиб чиққан ҳолда, миллий 
иқтисодиётимизда ва озиқ-овқат хавфсизлигини таъминлашда қишлоқ хўжалигининг ролини 
инобатга олиб келгусида “Қишлоқ хўжалиги маҳсулотлари, хомашёси ва озуқаларини давлат 
эҳтиёжлари учун харид қилиш ва етказиб бериш тўғрисида”, “Чорвачилик тўғрисида”, “Ерларни 
мелиорация қилиш тўғрисида”, “Агросаноат ишлаб чиқаришни давлат томонидан тартибга солиш 
тўғрисида”, “Қишлоқ хўжалиги ишлаб чиқарувчиларини давлат томонидан қўллаб-қувватлаш 
тўғрисида”, “Шахсий томорқа хўжалиги тўғрисида”, “Пестицидлар ва кимёвий ўғитлардан хавфсиз 
фойдаланиш тўғрисида” ва бошқа қонунларни қабул қилиш мақсадга мувофиқ ҳисобланади.

